
Bibi Päliwanowa-  Akedemik 

Türkmenistanyñ taryhy hakynda oýlanmalar 

Sowet imperýasynyñ baknalyga öwren respublikalaryna garaýşy. 

(Nikita Hroşçowyñ Türkmenistana saparyndan ajy ýatlamalar) 

 

   Türkmenistanyñ halky Türkmenistanyñ garaşsyz döwlet hökmünde 

ykrar edileniniñ bir ýyllyk baýramyny uly dabara bilen belläp geçdi. 

Biziñ ýurdumyzyñ garaşsyz döwlete öwrülmeginiñ taryhy, ykdysady, 

syýasy, medeni we ruhy ähmiýeti ägirt uludyr. Muña doly suratda 

çuññur düşünmek üçin wagt gerek. Gazanylan döwlet 

garaşsyzlygynyñ gadyryna has hem çuññur düşüniler ýaly, oña öz 

sözümi aýtmak niýeti bilen, men şu makala bilen çykyş etmegi makul 

bildim. 

 Ýañy-ýakynda TYA-nyñ Taryh instituhynyñ sowet jemgyýetýnyñ 

taryhy bolüminiñ .adyny üýtgetmek hakyndaky Meseläni onuñ ylmy 

işgärleri bilen Maslahatlaşmak üçin duşuşdyk. Şonda taryhy wakalara 

laýyk gelýän pikirleriñ ençemesi aýdyldy. Türkmenistanda 

rewolýuion hereketiñ döremeginiñ, sowet häkimiýetiniñ berkarar 

edilmeginiñ we soñra bolup geçen wakalaryñ hemmesiniñ düýbi 

1881-nji ýylda .Orsyetiñ türkmen ilini basyp almagy bilen 

baglanyşyklydyr. Şonuñ üçin ol bölüme XX asyryñ taryhy diýen ady 

dakmak maslahat bilindi.  



  Türkmen halkynyñ soñky 70 ýyldaky pozitiw we negatiw 

wakalardan doly taryhynda, onuñ gadymy we parasatly däpleriniñ, 

ruhy dünýäsiniñ, medeni ýetiniñ inkär edilmegi we ýitip başlamagy, 

türkmen intelligensiýasynyñ şu asyryñ birinji ýarymyndaky iki 

nesliniñ görnükli wekilleriniñ ýok edilmegi, watanymyzyñ esasy ilaty 

bolan türkmen daýhanynyñ ojagynda tüweleý turzulmagy we başga-

da ömürbaky ýatdan çykmajak hasratly wakalaryñ halkyñ 

depesinden inderilmegi– ynha bularyñ hemmesi gadym zamanlardan 

bäri öz güzeranynyñ aladasy bilen ýaşap-ýören sada halkyñ üstüne 

şol döwrüñ tehniki taýdan ýokary derejeli ýaragy bolan topy we 

dinamiti ýagdyryp, topragy gana boýap alynmagynyñ, gadymy taryhy 

ýurdunyñ ikä bölünmeginiñ we baknalyga öwrülmeginiñ netijesidir. 

   Soñky 3–4 ýylyñ dowamynda men 30-njy ýyllaryñ tragiki wakalary 

barada, adamlary ýakan ýalynly repressiýanyñ Türkmenistanda 

geçirilişi barada rugsat edilen arhiw dokumentleriniñ we şol döwrüñ 

metbugatynyñ maglumatlary esasynda ylmy barlag geçirip, ol hakda 

rus dilinde kitap çap etdim. Onuñ esasy mazmunyny öz içine alýan 

makalalary «Türkmenistan» gazeti hem öz okyjylaryna ýetiripdi, 

ynha ,bu gezekki oýlanmalar hem anygyna ýetilen taryhy mysallaryñ 

netijesidir. 

  Türkmenistanyñ taryhy hakyndaky şu oýlanmalarym bilen 

baglanyşykly käbir taryhy dokumentleri türkmen intelligensiýasynyñ 

irki nesilleriniñ görnükli wekilleriniñ ýazan işlerini synlap otyrkam, 

Garaşhan ogly Ýomudskýniñ «Turkmenowedenie» žurnalynda rus 

dilinde çap edilen «Türkmenler we rewolýusiýa» atly makalasynda 

getirilen şu aşakdaky mysal meniñ unsümi çekdi. 



 

Garaşhan ogly Han Yomut/ Yomudskıñ  

dürli döwre degişli iki sanı suratı 

  1917-nji ýylyñ birinji ýarymynda Mary we Aşgabat uezdlerinde 

açlyk bolupdyr. Bu iñ uly uezdler ilaty çörek (un, däne) bilen üpjün 

etmegini sorap, Zakaspi oblastynyñ komissary graf Dorreriñ ýanynaa 

delegasiýa iberýärler. Emma graf tekeleriñ bu adalatly we bialaç 

dileginden boýun gaçyr ýar. Delegasiýanyñ düzüminde öz 

zamansynyñ iñ ýokary bilimlileriniñ biri Kakajan Berdiýew hem bar 

eken. Ol özlerine tabşyrylan ýumşuñ ýerine ýetirilmegini talap 

edende, graf Dorrer oña «Türkmenleri doýurmak üçin naýzaly 

tüpeñliler mende ýeterlik sanda bardyr» diýip jogap berýär. Bu awuly 

sözler bolsa edil ýeri, dagy-daşy böwsüp çykýan wulkan ýaly, teke-

türkmenleri bilen onuñ arasyny hiç wagt geçip bolmajak düýpsüz jara 

(propast) öwürdi diýip, makalanyñ awtory ýazýar. 

  Garaşhan ogly Ýomudskiý ýene-de bir mysal getirýär. Krasnowodsk 

uezdiniñ saýlanan wekilleri graf Dorreri türkmen taýpalarynyñ 

arasynda agzalalyk döredeni üçin düşündiriş bermäge çagyrýarlar. 

Emma ol mundan hem boýun gaçyrýar we Krasnowodska özüniñ 

kömekçisi Bezrukih bilen kanselýaryñ işgäri Poznýagy iberýär. 

Krasnowodokililer olara ynam bildirmeýändigini we Dorreriñ 

Zakaspiden gitmegini hat üsti bilen talap edýärler. 

   Bu taryhy mysallar Orsýetiñ «wagşy» türkmenleri basyp alan 

gününden başlap, olary diñe öz baknasy hökmünde ykrar edendiginiñ 

we baknaçylyk syýasatynyñ dowamydygynyñ jedelsiz 



subutnamasydyr. Türkmenlere «wagşy» adyny ganhor general 

M.D.Skobelew dakypdy. 

  Baknalyk sütemini çekip gelelimiz bäri geçen bir asyrdan gowrak 

wagtyñ dowamynda türkmenler iñ yzda galak, medeniýeteiz, 

«wagşy» halk diýen tagmaly ýaşady. İñ gynançly ýeri bolsa, bu 

aýylganç düşünje hut biziñ özümiziñ añymyza ornaşdyryldy. Öz milli 

mertebesini belent saklan türkmen intelligensiýasynyñ görnükli 

wekilleri bolsa 30-njy ýyllaryñ ot-ýalyn ýaly bolup geçen 

repressiýasynyñ bigünä pidalary boldular. Şondan soñky ýyllarda 

neşir edilen kitaplarda diñe bir rus awtorlary däl, türkmen awtorlary 

hem, şol sanda hut meniñ özümem, türkmen halkynyñ Oktýabr 

rewolýusiýasyndan öñki döwürde-de uçdantutma «sowatsyz» we 

medeniýetsiz bolandygy hakynda ýazdylar. Bu barada 30-njy ýyllaryñ 

pajygasyny başyndan geçiren nesil, elbetde ätiýaçlygy elden 

bermejek bolup ýazandyr. Soñky ýetişen nesil, ýagny meniñ 

egindeşlerimiñ köpüsi bolsa. şol sanda. hut meniñ özümem ýaşlykdan 

añyna guýlan düşünjäniñ aýylgançdygyny saýgarman, beýnä guýlan 

aýylganç pikiri hakykatdyr öýdüp, oña pugta ynanyp ýazdylar. 

  Diñe bir Orsyetiñ baknaçylyk syýasatyny aç-açan alyp baran «ak» 

patyşhanyn wekilleri, dikmeleri däl, Sowet häkimiýetiniñ B. 

Kuýbyşewden, M. Kalininden başlap, Türkmenistana gelen 

ýolbaşçylary hem türkmen halkynyñ ozal «medeniýetsiz» bolanlygy 

barada çekinmän aýdýarlar. 70 ýylda bolup geçen wakalary täzeçe 

garaýşyñ we garaşsyzlygyñ belent sepgitlerinden synlasañ, bu 

mysallaram baknaçylyk syýasatynyñ gizlin syrlaryny aýan edýär. 

   Şu oýlanmalar bilen baglanyşyklylykda meniñ özümiñ şaýat bolan 

iki sany fakty ýatlasym gelýär. Mälim bolşy ýaly N. S. Hruşçow 

reformator hökmünde taryha girdi. Bu hakykatdyr. Muny taryh inkär 

edip bilmez. 



 

Nikita Hruşçow 

   N. S. Hruşçow SSKP MK-nyñ Prezidiumynyñ başlygy wezipesinde 

1962-nji ýylyñ sentýabrynada Türkmenistana geldi. Ol wagt Balyş 

Öwezow TKP MK-nyñ birinji sekretarydy we Soýuzyñ iñ belent 

mertebeli ýolbaşçysynyñ ýanynda bile bolýardy. Olar 1962-nji ýylyñ 

30-njy sentýabrynda Türkmenigtan Ylymlar akademiýasyna geldiler. 

Bizi, ýagny diñe Ylymlar akademiýasynyñ agzalaryny häzirki 

Geologiýa institutynyñ zalyna ýgnadylar. Sebäbi ol wagt diñe şu 

institutyñ jaýy salnypdy. Türkmenistan Ylymlar akademiýasynyñ şol 

wagtky prezidenti Şaja Batyrow duşuşygy açyp, hormatly myhmana 

hoşamaý sözleri aýtdy. Akademiýa barada gysgaça habar berdi. Ol 

1948-nji ýylyñ agyr gynançly ýer titremesinden soñra 10 ýyldan 

gowrak wagt geçen hem bolsa, entek Ylymlar akademiýasynyñ esasy 

ylmy-barlag institutlarynyñ jaýlarynyñ salnyp başlanmandygyny 

aýtdy. 

 



    
Şaja Batyrow 

(3.10.1908 - 14.10.1965) 

  Soñra Ş. Batyrow şeýleräk äheñde gürledi: 

— Gurluşyk biziñ üçin esasy çözülmeli meseleleriñ biridir. Ylymlar 

akademiýasy döräli bäri entek 10 ýyl hem geçenok. Ylmy 

işgärleriñ sany örän az. Olary ozaly bilen merkezi ylmy-barlag 

institutlarynyñ doktoranturasynda we aspiranturasynda 

taýýarlamaly. Ylmy işgärleri taýýarlamak we olaryñ ştatyny 

köpeltmek Türkmenistanyñ ylmyny ösdürmegiñ esasy meselesi 

bolup durýar. Bu wajyp meseleleriñ çözülmeginde biz belent 

mertebeli myhmanyñ kömegine mätäçdiris. — Ol N. S. Hruşçowa 

ýüzlenip: — Siziñ Türkmenistanyñ Ylymlar akademiýasyna 

gelmegiñiz bu meseleleriñ çözülmegine uly ýardam etjekdigine 

ynanýarys, özümiz bolsa Siziñ. bize goýan hormatyñyzy we 

ynamyñyzy ödäris diýdi. 

  Ş. Batyrow sözüni gutaran dessine, N. S. Hruşçow asyl hiç kimi 

gepletmän, sen-de ýok, men-de diýlişi ýaly, ýerinden tarsa turdy-da 

gös-göni jübülerini çöwürip ynha görýäñizmi, olaryñ içi boş diýdi. 

Belent mertebeli, dünýäde iñ beýik ýeñilmez diýilýän dowletiñ iñ 

belent ýolbaşçysynyñ bu bolşy bizi geñ galdyrdy. Üstümizden 

gaýnan suw guýlan ýaly bolduk.  

   Şol günüñ öýläni Türkmenistanyñ Ýokary Sowetiniñ 

deputatlaryna, TKP MK-nyñ agzalaryna Aşgabadyñ «Kolhozçy» 



stadionynda N. S. Hruşçowyñ gelmegine bagyşlanyp geçiriljek 

mitingde barmaly diýdiler. Biz onuñ üçin guralan tribunanyñ sag 

tarapynda oturdyk. Öñünden taýýarlanylan senariý boýunça. 

ýaşlaryñ- işçileriñ, kolhozçylaryñ adyndan 3 adam çykyş etdi. Şol 

zamananyñ däbi boýunça özleriniñ çykyşynda öñünden 

maslahatlaşylan haýsy-da bolsa bir mesele boýunça olar belent 

mertebeli myhmandan kömek soradylar. Soñra N. S. Hruşçow 

mikrofonyñ ýanyna geldi.. Ol öz çykyşynda şeýle diýdi: Ynha siz 

hormat goýup, menden dileg edýärsiñiz. Emma siz indi kiçijik 

çagajyk däl, siz indi ýetişipsiñiz., dişýarypsyñyz, eger size göwsüñi 

tutdursañ, siz ony emmän, dişläp gopararsyñyz ahyryn. İndi Siz 

özüñiz eklenjek boluñ, diýdi. 

  Mitingde oturan adamlaryñ hüñürdisine ýer gozganan ýaly boldy. 

Ýanymda bile işleşip ýören deñ-duşlarym eger biziñ 3 tebigy 

baýlygymyzyñ diñe biri öz ygtyýarymyza berilse, günümizi görerdik 

diýdiler. 

   Taryha nazar salmak bilen, ýokarda agzalan meseleleriñ başga 

taraplaryny hem agzaman geçmek bolmaz. Öz wagtynyñ düşünjesi 

boýunça beýik döwletiñ biriniñ baştutany bolan N. S. Hruşçowyñ 

reformatordygyna garamazdan, özüni beýle gazaply we edepsiz alyp 

barmagy onuñ beýik imperiýanyñ baknaçylyk syýasatyndan asla el 

çekmejekdigini ikuçsyz añladýardy. Özem, bu ýagdaý bütin 

dünýäniñ bakna halklary baknaçylyk süteminiñ zynjyryny goparyp 

zyñýan we baknaçylyk sistemasynyñ. köki-damary bilen düýpgöter 

ýykylyp başlan döwrüne gabat gelýär. 

  Diýmek, reformatordygyna garamazdan, döwrüñ düýplý 

özgerişlerini birsyhly duýmak we düşünjelilik bilen garamak K. S. 

Hruşçowyñ.hut özüne-de eýgertmändi. İmperal gedemlik üstün 

çykypdy. Baknaçylyk syýasatyny inkär eden totalitar sowet 

sistemasy imperial gopbamlygy has hem gazaplaşdyrdy. Onuñ üçin 



hem «medeniýetsiz» «wagşy» halkyñ öñünde hiç bolmanda beýik 

imperiýanyñ belent mertebeli ýolbaşçylarynyñ öz çykyşlarynda 

medeniýetliligi görkezmäge gurbaty çatmady. Munuñ özi asyrlarça 

nesilden-nesle geçen imperiýanyñ baknaçylyk gedemliginiñ çuññur 

kök urandygyny we özüniñ awusyny birsyhly çykaryp durandygyny 

jedelsiz subut edipdi. 

  Bu agzalan wakadan soñ, ýokarda aýdyşymyz ýaly, 30 ýyl geçdi. 

İndi baknaçylyk syýasatyny ýöreden imperiýa we totalitar sistema 

ýykyldy, dagady. Öñki garaşly respublikalar garaşsyz döwletlere 

öwrüldiler we asyrlarça garaşylan azatlygyny berkitmek ugrunda 

duýpli, ykdysady, syýasy we medeni çäreleri durmuşa geçirýärler. 

Emma ykdysadyetde eriş-argaç bolup ornan totalitar sistemanyñ 

polat zynjyrlarynyñ olaryñ ösüşini bökdeýji güýçdügini hiç kim inkär 

edip bilmez. Sebäbi ol real ýagdaýdyr.     

 «Türkmenistan» 92/ 13 noýabr 

Makalany rus hatyndan latynça geçirip, ony gaýtadan ýygan: 

Akmyrat Gürgenli 

 

 


